
NOTA DE PRENSA


O SERVIZO DE ASISTENCIA TÉCNICA DE CATASTRO DO CONCELLO DE RIBADUMIA ATENDEU A MÁIS DE 200 USUARIOS NO 2025  

· Este servizo ofrece atención presencial semanal nas oficinas municipais para facilitar trámites e resolver dúbidas catastrais 

[bookmark: _GoBack]Ribadumia. Xoves, 22 de xaneiro. O Concello de Ribadumia ofrece á súa veciñanza diversos servizos de atención á cidadanía, entre os que se atopa o servizo de asistencia técnica en materia de Catastro, un recurso municipal gratuíto pensado para facilitar á veciñanza a realización de trámites catastrais e a resolución de dúbidas relacionadas cos seus bens inmobles.

	Este servizo préstase todos os luns nas oficinas do Concello, ofrecendo atención personalizada e asesoramento técnico especializado. Durante o exercicio 2025, rexistráronse arredor de 206 citas de consulta, o que pon de manifesto a demanda e a importancia deste recurso para os veciños e veciñas de Ribadumia.

As consultas atendidas son moi variadas, aínda que as máis habituais céntranse no asesoramento en trámites catastrais intermedios, como requirimentos ou audiencias, así como na análise e estudo das notificacións recibidas e na correcta atención das mesmas. Tamén se realizan actuacións de subsanación de discrepancias catastrais, cando existe falta de concordancia entre a descrición catastral e a realidade inmobiliaria, incluíndo a revisión de documentación xurídica e técnica e a presentación dos correspondentes expedientes.

Ademais, o servizo ofrece apoio na tramitación de declaracións de carácter xurídico, como transmisións de bens inmobles, e de declaracións físico-económicas, no caso de segregacións de parcelas ou novas edificacións. Outro dos labores frecuentes é a identificación de parcelas para a asignación de referencias catastrais, un trámite fundamental para a correcta regularización dos inmobles.

Facer uso deste servizo municipal permite á veciñanza aforrar desprazamentos, gañar seguridade xurídica e contar cun acompañamento técnico próximo e de confianza. O goberno local reafirma así o seu compromiso cunha administración accesible, útil e orientada a facilitar os trámites do día a día da cidadanía.

